
GOUVÈNÈ CUOMO ANONSE YON SERI AKSYON KI KOWÒDONE PANDAN 

KONSÈ GWOUP DAVE MATTHEWS NAN LAKEVIEW AMPHITEATER  
 

Ajans leta yo travay nan tèt ansanm ak polis Syracuse pou anpeche moun sèvi ak 
fo papye idantite pou jwenn alkòl 

 
Kliyan minè yo gendwa arete e yo gendwa revoke lisans yo  

pou yon ane 
 
Jodi a, Gouvènè Cuomo anonse yon seri aksyon ki kowòdone pandan konsè gwoup 
Dave Matthews nan Lakeview Amphiteater, nan vil Syracuse, mèkredi swa. Se 
Depatman otomobil ki pral lanse aksyon sa yo ansanm ak Otorite alkòl leta, Divizyon 
sekirite nasyonal ak sèvis ijans, Depatman transpò ak Fwa leta. Efò sa yo vin kore 
anons yo te fè semèn pase konsènan entansyon leta a pou l pran plis mezi pou asire 
sekirite ak pwoteksyon piblik la pandan sezo konsè ete yo, espesyalman pou jèn New 
York. 
 
Gouvènè Cuomo te deklare: “Yon minè ki bwè alkòl ka sibi konsekans pandan rès vi li 
poutèt leplisouvan li pa wè jan desizyon li pran yo grav.” “Grasa kowòdimasyon nou ak 
polis lokal la, nou kapab aji pèdi tan pou nou evite yon seri aksyon tètanba ki ka evite 
toutpandan nou montre nou pap tolere okenn konpòtman ki pa annakò ak lalwa.”  
 
Egzekitif konte Onondaga Joanie Mahoney te deklare: “Kreye yon anviwònman ki 
san danje pou tout moun ki vin nan bèl Lakeview Amphitheater yo fèk bati se yon 
priyorite ki enpòtan. Mèsi Gouvènè Cuomo ak tout patnè nou yo nan leta a ki te ede 
otorite yo nan zòn lokal la pou pwoteje tout moun ki vin pwofite evènman ki fèt nan 
anfiteyat la.”  
 
Biwo jesyon ijans, ki fè pati Divizyon sekirite nasyonal ak sèvis ijans, pral kanpe nan 
Pòs kòmann inifye konte Onondaga a pou l pote èd li pou kòmande, kontwole epi jere 
kèlkeswa ensidan ki te ka parèt pandan konsè a. Nenpòt lòt enfòmasyon sou sitiyasyon 
an ap disponib grasa Sant siveyans leta New York, ki se pwen siveyans leta ki disponib 
24 sou 24, 7 sou 7. 
 
Kevin Wisely, ki se Komisè adjwen DHSES pou sèvis ijans ak Direktè Biwo jesyon 
ijans, te deklare: “Divizyon an kontan travay nan tèt ansanm ak patnè sekirite publik 
lokal yo pou tout moun ki al nan konsè yo ka pase yon bon sware san danje.” 

DMV ap plase anketè li yo anndan lokal konsè a nan kad inisyativ Operation Prevent li 
a. Se yon pwogram li itilize pandan tout ane a, non sèlman pou konsè yo, men pou ba 
ak lokal kote yo sèvi alkòl, evènman ak lòt kote anpil minè konn vini pou bwè alkòl. 
Pandan yon aksyon Operation Prevent, anketè leta yo travay avèk Otorite alkòl leta 
ansanm ak lapolis pou tcheke dokiman idantifikasyon yo. Yo gendwa arete nenpòt 
kliyan ki anba laj 21 an e ki sèvi ak fo papye idantifikasyon pou l achte alkòl, epi yo 
gendwa revoye lisans yo ant 90 jou minimòm ak ennan maksimòm. Se Komite sekirite 
trafik Gouvènè a ki soutni Operation Prevent.  
 
Komisyonè egzekitif adjwen DMV Terri Egan te deklare: “Gouvènè Cuomo pran yon 
angajman nou poko janm wè pou sekirite piblik la. Tout moun ap kapab wè sa aklè 
pandan konsè Dave Matthew k ap fèt mèkredi nan vil Syracuse. DMV fyè dèske l ap fè 
tout sa l kapab pou l patisipe nan efò sa a pou anpeche minè yo bwè alkòl. Operation 
Prevent ranpòte anpil siksè pou anpeche minè yo bwè alkòl plizyè kote nan leta a. 
Sepandan, se premye fwa n ap mete tout resous sa yo nan yon evènman nan Lakeview 
Amphitheater. Nou kontan kolabore ansanm ak patnè nou yo nan konte Onondaga, 
ansanm avèk DHSES, SLA, DOT ak Fwa leta a pou anpeche minè yo bwè alkòl epi pou 
pwoteje ni moun k al nan konsè, ni moun ki sou wout nou yo.”  
 
Anketè pou kontwòl bwason ki fè pati SLA pral pote èd yo nan patwouy k ap fèt nan 
pakin pa deyò Lakeview Amphitheater. Mete sou sa, SLA ak DMV pral mete anketè 
anndan anfiteyat la pou kontwole si pa gen minè ki achte alkòl, ki gen alkòl sou yo oswa 
ki sèvi ak fo papye idantifikasyon. 
 
Prezidan Otorite alkòl leta Vincent Bradley te deklare: “SLA pran angajman pou l 
goumen kont pwoblèm minè ki bwè alkòl. N ap kontinye travay nan tout leta a pou 
anpeche jèn Nouyòkè yo achte oswa konsome alkòl. Ni SLA, ni DMV, ni polis leta a ap 
fè travay prevansyon pou ede polis lokal yo pou pwoteje moun k ap nan konsè yo e pou 
tout moun ka byen pwofite evènman sa yo.” 
 
Depatman transpò leta New York ap bay sis pano ak mesaj varyab pou fasilite 
direksyon machin yo e pou asire sekirite tout otomobilis ki prale nan konsè a. 
 
Komisè NYSDOT Matthew J. Driscoll te deklare: “Sekirite se pi gwo priyorite nou. 
Nou dakò ak Gouvènè Cuomo e nou vle ankouraje otomobilis yo pou yo deplase bonè 
ase, pou yo pasyan e pou yo fè atansyon ak pyeton yo.”  
 
Fwa leta New York la ap plase kèk moun tou pou ede ajans konte Onondaga ak ajans 
leta pou regle kèlkeswa pwoblèm ki gendwa parèt bridsoukou.  
 
Direktè Fwa leta New York Troy Waffner te deklare: “Fwa leta a la pou pote 
kèlkeswa èd ki nesesè pou gwo konsè k ap fèt nan Lakeview Amphitheater, nan konte 
Onondaga, ka byen reyisi. Nou konn travay regilyèman ak kolèg nou yo ki fè pati diferan 
ajans konte ak leta e ki pral patisipe nan gwo efò sa a, epi n ap kontinye fè sa nenpòt lè 
nou ka ede yo. Sa ki pi enpòtan se pou nou asire sekirite tout moun ki vle pase yon 
sware agreyab ak bèl mizik.” 

Lakeview Amphitheatre ki nan konte Onondaga se nouvo sant anplennè yo bati nan 
rejyon sant New York. Li gen 17,500 plas pou moun chita. Yo te bati anfiteyat la nan 
kad yon pwojè leta te finanse pou revitalize katye rezidansyèl yo nan zòn lwès Lak 
Onondaga. Gouvènè Cuomo te defann, epi finalman li te siyen yon lwa pou anfiteyat la 
itilize yon pwosesis kote se yon sèl konpayi responsab ni konsepyon ni konstriksyon. 
Konsa konstriksyon an te ka kòmanse osito sa te posib. Anfiteyat la kanpe bò kote gwo 
espas pakin Fwa leta New York epi li pral itilize teren an pou pakin konsè a. 

